
 ԸՆԴՀԱՆՈՒՐ ԴՐՈՒՅԹՆԵՐ
Հոդված 1. Օրենքի կարգավորման նպատակը

1. Սույն օրենքը սահմանում է Հայաստանի Հանրապետությունում քիմիական նյութերի գործածության անվտանգության ապահովման իրավական հիմքը, որի նպատակն է՝
1) մարդու կյանքի և առողջության պաշտպանությունը,

2)  շրջակա միջավայրի, կենդանական ու բուսական աշխարհի պահպանությունը,

3) պետական, համայնքային, ֆիզիկական և իրավաբանական անձանց գույքի պաշտպանությունը,

4) սպառողների շահերի պաշտպանությունը և նրանց` քիմիական նյութերի անվտանգության վերաբերյալ տեղեկատվությամբ ապահովումը,

5) քիմիական նյութերի վերաբերյալ Հայաստանի Հանրապետության օրենսդրությունը միջազգային չափանիշներին և ստանդարտներին համապատասխանեցնելու միջոցով Հայաստանի Հանրապետությունում արտադրվող քիմիական նյութերի մրցունակության բարձրացումն արտաքին շուկաներում:

Հոդված 2. Օրենքի կարգավորման առարկան 

1. Սույն օրենքը կարգավորում է Հայաստանի Հանրապետությունում քիմիական նյութերի գործածության հետ կապված հարաբերությունները:

2. Սույն օրենքի գործողությունը չի տարածվում՝
1) բնական վիճակում գտնվող չարդյունահանված օգտակար հանածոների,

2) պատրաստի դեղորայքի և անասնաբուժական դեղամիջոցների,

3) թմրամիջոցների, հոգեմետ /հոգեներգործուն/ նյութերի և դրանց 

       պրեկուրսորների,

4) ռադիոակտիվ նյութերի և թափոնների,

5) պատրաստի սննդամթերքի և անասնակերի,

6) օծանելիքի և կոսմետիկ միջոցների,
7) այն արտադրատեսակների վրա, որոնք օգտագործման ընթացքում չեն փոխում իրենց քիմիական կազմը և ագրեգատային վիճակը և չեն արտազատում վտանգավոր քիմիական նյութեր այնպիսի կոնցենտրացիաներով, որոնք կարող են վնասակար ներգործություն ունենալ մարդու կյանքի և առողջության, շրջակա միջավայրի վրա` բացառությամբ կենցաղային քիմիայի արտադրանքի,
8) գիտա-հետազոտական և փորձնական-կոնստրուկտորական աշխատանքների նպատակով պատրաստված կամ ներմուծված նյութերի վրա,

9) պետության անվտանգության նպատակով փակ անվանացուցակով թողարկվող քիմիական նյութերի վրա:
Հոդված 3. Քիմիական նյութերի անվտանգության վերաբերյալ Հայաստանի Հանրապետության օրենսդրությունը

Քիմիական նյութերի անվտանգության ապահովման հետ կապված հարաբերությունները կարգավորվում են սույն օրենքով, Հայաստանի Հանրապետության միջազգային պայմանագրերով եւ իրավական այլ ակտերով: 

Հոդված 4. Քիմիական նյութերի անվտանգության ապահովման ոլորտում հիմնական սկզբունքները

1. Քիմիական նյութերի անվտանգության ապահովման ոլորտի հիմնական սկզբունքներն են՝

1) քիմիական նյութերի գործածության ընթացքում մարդու կյանքի, առողջության պաշտպանությունը և շրջակա միջավայրի, կենդանական ու բուսական աշխարհի պահպանությունն ապահովող պահանջների կատարումը,

2) պետության կողմից քիմիական նյութերի կամ դրանց արտադրության ընթացքում օգտագործվող նյութերի և կիրառվող տեխնոլոգիաների` նվազ վտանգավոր տեսակներով փոխարինման և արդի տեխնոլոգիաների կիրառման խրախուսման սկզբունքը,

3) քիմիական արտադրությունում վթարի հետևանքով հնարավոր արտակարգ իրավիճակների կանխարգելումը և հետևանքների վերացումը: 

Հոդված 5. Օրենքում օգտագործվող հիմնական հասկացությունները

1. Սույն օրենքում օգտագործվում են հետևյալ հիմնական հասկացությունները.

1) քիմիական նյութ՝ բնության մեջ գոյություն ունեցող կամ բնական պաշարներից կորզմամբ կամ քիմիական ռեակցիաների միջոցով հումքի ձևափոխմամբ ստացված տարր կամ միացություն, որը պիտանի է մարդկանց պահանջմունքների բավարարման կամ արտադրության համար այն տեսքով, որով բաց է թողնվել արտադրողի կողմից.

2) վտանգավոր քիմիական նյութեր՝ քիմիական նյութեր, որոնց կազմում առկա է սույն օրենքի 6-րդ հոդվածի 4-րդ մասում  նշված կատեգորիաներից որևէ մեկին պատկանող առնվազն մեկ քիմիական տարր կամ միացություն.

3) քիմիական նյութերի գործածություն՝ քիմիական նյութերի արտադրության, օգտագործման, պահման, փոխադրման և իրացման գործընթացներ.

4) քիմիական նյութերի անվտանգության անձնագիր՝ տեղեկատվական փաստաթուղթ, որը պարունակում է անհրաժեշտ տեղեկություններ քիմիական նյութերի վտանգավոր հատկությունների բնութագրի և դրանց անվտանգ  գործածությունն ապահովող  պայմանների վերաբերյալ. 

5) քիմիական նյութերի դասակարգում՝ մարդկանց կյանքի, առողջության և շրջակա միջավայրի վրա վնասակար ներգործություն ունեցող հատկությունների բացահայտման նպատակով քիմիական նյութերի տարբերակում ըստ դրանց կատեգորիաների և վտանգավորության տեսակների.

6) հայտատու՝ քիմիական նյութ արտադրող կամ ներմուծող ֆիզիկական կամ իրավաբանական անձ, ով ներկայացնում է քիմիական նյութը պետական գրանցման, իրականացնում է դրա ռիսկի գնահատումը, նույնականացումը, դասակարգումը, մակնշումը, կազմում է անվտանգության անձնագիրը.

7) քիմիական նյութերի կառավարման ոլորտում լիազորված մարմիններ (այսուհետ՝ պետական կառավարման լիազորված մարմիններ)՝ պետական մարմիններ, որոնք իրենց իրավասությունների շրջանակում մշակում և իրականացնում են քիմիական նյութերի անվտանգության ապահովման ոլորտում պետական քաղաքականությունը.

8) ռիսկի գնահատում՝ գործողություններ, որոնք ուղղված են մարդու առողջության և շրջակա միջավայրի վրա քիմիական նյութերի հնարավոր ներգործության բացահայտմանը՝ ներառյալ վտանգավորության աստիճանի, չափաբաժնի և այն միջավայրերի որոշումը, որոնց վրա տարածվում է դրանց վնասակար ազդեցությունը.
9) տեխնիկական փաստաթղթեր՝ ռիսկերի գնահատման համար անհրաժեշտ տեղեկություններ պարունակող փաստաթղթեր՝ ներառյալ առկա բոլոր հասանելի համապատասխան տվյալները, այդ թվում՝ մեթոդների ամբողջական նկարագրությամբ և հետազոտությունների արդյունքներով կամ դրանց վրա մատենագիտական հղումով.

10) նախազգուշական մակնշում՝ քիմիական նյութերի վտանգավոր հատկությունների և դրանց հետ վարվելու ընթացքում անվտանգության միջոցների վերաբերյալ տեղեկություն, որը զետեղված է դրա փաթեթվածքի վրա՝ քիմիական նյութերի անվտանգության ապահովման ոլորտում ընդունված պահանջներին համապատասխան.

11) փաթեթվածք՝ միջոց կամ միջոցների համալիր, որն ապահովում է քիմիական նյութերի և շրջակա միջավայրի պաշտպանությունը վնասներից, ինչպես նաև հեշտացնում է քիմիական նյութերի փոխադրումը կամ պահումը կամ իրացումը.

12) տարա՝ բաց կամ փակ պատյանի տեսքով փաթեթվածքի տարր, որը նախատեսված է քիմիական նյութերի տեղադրման և պահպանման համար:

Հոդված 6. Քիմիական նյութերի դասակարգումը

1. Քիմիական նյութերի դասակարգումն իրականացվում է մարդու կյանքի և առողջության պաշտպանության ու շրջակա միջավայրի պահպանության ապահովման նպատակով: 

2. Քիմիական նյութերի դասակարգումն իրականացվում է ըստ դրանց վտանգավորության տեսակների և կատեգորիաների:

3. Քիմիական նյութերը արտադրության և կիրառման ընթացքում կարող են ներկայացնել վտանգավորության հետևյալ տեսակները.

1) հրդեհավտանգավորություն,

2) պայթյունավտանգավորություն,

3) կոռոզիոն (քայքայիչ) ակտիվություն,

4) թունունակություն:

4. Քիմիական նյութերը, որոնք կարող են վնասակար ազդեցություն ունենալ մարդու կյանքի և առողջության, շրջակա միջավայրի վրա, դասակարգվում են հետևյալ կատեգորիաների.

1) ըստ ֆիզիկա-քիմիական հատկությունների`

ա. պայթուցիկ նյութեր,

բ. դյուրավառ գազեր,

գ. դյուրավառ հեղուկներ,

դ. դյուրավառ պինդ նյութեր,

ե. օքսիդացնող նյութեր և օրգանական գերօքսիդներ,

զ. կոռոզիոն նյութեր,

2) ըստ թունաբանական հատկությունների`

ա. ուժեղ ներգործող թունավոր նյութեր,

բ. թունավոր նյութեր,

գ. վնասակար նյութեր,

դ. կծու (կաուստիկ) նյութեր,

ե. աչքի լորձաթաղանթի և մաշկի գրգռվածություն առաջացնող նյութեր,

զ. սենսիբիլիզացնող հատկությամբ օժտված նյութեր,

3) ըստ մարդու առողջության վրա ունեցած յուրահատուկ ազդեցության` 

ա. քաղցկեղածիններ,

բ. մուտագեններ,

գ. վերարտադրողական ֆունկցիայի վրա վնասակար ազդեցություն ունեցող նյութեր,

4) ըստ շրջակա միջավայրի վրա ունեցած ազդեցության`

ա. ջրային էկոհամակարգերի համար վտանգավոր նյութեր,

բ. հողի և մթնոլորտային օդի համար վտանգավոր նյութեր:

ԳԼՈՒԽ 2

ՔԻՄԻԱԿԱՆ ՆՅՈՒԹԵՐԻ ԱՆՎՏԱՆԳՈՒԹՅԱՆ ԱՊԱՀՈՎՄԱՆ ՈԼՈՐՏՈՒՄ ՊԵՏԱԿԱՆ ԿԱՌԱՎԱՐՄԱՆ ՄԱՐՄԻՆՆԵՐԻ ԼԻԱԶՈՐՈՒԹՅՈՒՆՆԵՐԸ
Հոդված 7. Քիմիական նյութերի անվտանգության ոլորտում Հայաստանի Հանրապետության կառավարության լիազորությունները

1. Քիմիական նյութերի կառավարման բնագավառում Հայաստանի Հանրապետության կառավարության լիազորություններն են`

1)  քիմիական նյութերի անվտանգության ապահովման ոլորտում պետական քաղաքականության հիմնական ուղղությունների սահմանումը,

2) քիմիական նյութերի պետական գրանցման և հաշվառման կարգի սահմանումը,

3) քիմիական նյութերի նախազգուշական մակնշման ժամանակ կիրառվող վտանգավորության ստանդարտ խորհրդանշանների ցանկի հաստատումը, 

4) քիմիական նյութերի անձնագրավորման կարգի սահմանումը,

5) քիմիական նյութերի պահման և փոխադրման կարգի սահմանումը,

6) քիմիական նյութերի անվտանգության ապահովման բնագավառում այլ իրավական ակտերի ընդունումը:

Հոդված 8. Քիմիական նյութերի անվտանգության ապահովման ոլորտում պետական կառավարման լիազորված մարմինների լիազորությունները

1. Քիմիական նյութերի կառավարման բնագավառում բնապահպանության բնագավառի պետական կառավարման լիազորված մարմնի լիազորություններն են`

1) քիմիական նյութերի անվտանգության ապահովման ոլորտում իր իրավասությունների սահմաններում պետական քաղաքականության մշակումը և իրականացումը, 
2) քիմիական նյութերի պետական գրանցումը և հաշվառումը` բացառությամբ սույն հոդվածի 3-րդ մասի 4-րդ կետում նշված նյութերի,  

3) քիմիական նյութերի անվտանգության անձնագրերի համաձայնեցումը,

4) Հայաստանի Հանրապետության օրենսդրության պահանջներին չհամապատասխանող քիմիական նյութերը հայտնաբերելու և դրանց իրացումն արգելելու նպատակով սպառողական շուկաների մոնիթորինգի իրականացումը,
5) սույն օրենքի 13-րդ հոդվածի 2-րդ մասում նշված դեպքերում քիմիական նյութերի գործածության մեկ կամ մի քանի գործընթացների կասեցումը կամ դադարեցումը:
2. Քիմիական նյութերի անվտանգության ապահովման ոլորտում առողջապահության բնագավառի պետական կառավարման լիազորված մարմնի լիազորություններն են`

1) քիմիական նյութերի գործածությանը վերաբերող մարդու առողջության համար անվտանգության պահանջների մշակումը և դրա արտադրության, պահման, փոխադրման, իրացման, օգտահանման, վնասազերծման, թաղման և օգտագործման ընթացքում մարդու օրգանիզմի վրա վնասակար ու վտանգավոր ազդեցության բացառման նպատակով սանիտարական և հակահամաճարակային կանոնների ու նորմերի, հիգիենիկ նորմատիվների մշակումը և դրանց պահանջների կատարման նկատմամբ վերահսկողության իրականացումը, ներառյալ դրանց խախտման դեպքում քիմիական նյութերի արտադրության, իրացման ու օգտագործման կասեցումը և դադարեցումը,
2) քիմիական նյութերի բացասական ներգործությունից մարդու առողջության և կյանքի պաշտպանության միջոցառումների գերակա ուղղությունների մշակումը և դրանք Հայաստանի Հանրապետության կառավարություն ներկայացնելը,
3) քիմիական նյութերի նկատմամբ սանիտարահիգիենիկ պահանջների սահմանումը և հիգիենիկ եզրակացության տրամադրումը,
4) օրենքով և ՀՀ օրենսդրությամբ նախատեսված այլ լիազորություններ:
3. Քիմիական նյութերի անվտանգության ապահովման ոլորտում գյուղատնտեսության բնագավառի պետական կառավարման լիազորված մարմնի լիազորություններն են`

1) սննդամթերքի հետ շփվող պոլիմերային և այդ հիմքով պլաստմասսայե արտադրանքի նկատմամբ պետական վերահսկողության իրականացումը,
2) քիմիական ծագում ունեցող սննդային հավելումների նկատմամբ պետական վերահսկողության իրականացումը, սննդային հավելումների նոր տեսակների կիրառման վերաբերյալ եզրակացությունների տրամադրումը,
3) բույսերի պաշտպանության քիմիական և կենսաբանական միջոցների արտադրության և (կամ) վաճառքի լիցենզիայի տրամադրումը,
4) բույսերի պաշտպանության միջոցների, պարարտանյութերի և գյուղատնտեսության բնագավառում օգտագործվող քիմիական այլ նյութերի` 

ա. պետական գրանցումը, 

բ. արտադրության, ներմուծման, արտահանման, վերաարտահանման, պահպանման, տեղափոխման, իրացման և օգտագործման նկատմամբ պետական վերահսկողությունը, 

գ.  անվտանգության անձնագրերի օրինակելի ձևերի սահմանումը,
5) Հայաստանի Հանրապետության օրենսդրությամբ սահմանված այլ լիազորություններ:
4. Քիմիական նյութերի անվտանգության ապահովման ոլորտում տրանսպորտի և կապի բնագավառի պետական կառավարման լիազորված մարմնի լիազորություններն են`

1) քիմիական նյութերի փոխադրման անվտանգության ապահովման բնագավառում պետական քաղաքականության մշակումը և իրականացումը,
2) վտանգավոր բեռ հանդիսացող քիմիական նյութերի փոխադրումների բնագավառում փոխադրման և անհրաժեշտ փաստաթղթերի համար սահմանված պահանջների նկատմամբ հսկողության իրականացումը,
3) քիմիական նյութերի փոխադրման բնագավառում իրավական ակտերի նախագծերի մշակումը,
4) վտանգավոր բեռ հանդիսացող քիմիական նյութերի փոխադրման թույլտվությունների տրամադրումը,
5) Հայաստանի Հանրապետության օրենսդրությամբ սահմանված կարգով շահագրգիռ գերատեսչությունների և կառույցների հետ տեղեկությունների փոխանակումը:
5. Քիմիական նյութերի անվտանգության ապահովման ոլորտում արտակարգ իրավիճակների բնագավառի պետական կառավարման լիազորված մարմնի լիազորություններն են`

1) քիմիական նյութերի արտանետումով (արտահոսումով) պայմանավորված արտակարգ իրավիճակի կամ դրա սպառնալիքի առաջացման դեպքում քիմիական նյութերի ազդեցությունից բնակչության և տարածքների պաշտպանությանն ուղղված աշխատանքների կատարումը, ներգրավվող նախարարությունների և գերատեսչությունների աշխատանքների կազմակերպումը, կոորդինացումը և համակարգումը,

2) Հայաստանի Հանրապետության օրենսդրությամբ սահմանված այլ լիազորություններ: 

6. Քիմիական նյութերի կառավարման ոլորտում պետական կառավարման լիազորված մարմինները պետական քաղաքականությունն իրականացնում են Հայաuտանի Հանրապետության օրենսդրությանը, Հայաստանի Հանրապետության միջազգային պայմանագրերին և այլ իրավական ակտերին համապատասխան և դրանցով իրենց վերապահված լիազորությունների շրջանակներում:

ԳԼՈՒԽ 3

ՀԱՅՏԱՏՈՒՆԵՐԻ ԻՐԱՎՈՒՆՔՆԵՐԸ ԵՎ ՊԱՐՏԱԿԱՆՈՒԹՅՈՒՆՆԵՐԸ ՔԻՄԻԱԿԱՆ ՆՅՈՒԹԵՐԻ ԱՆՎՏԱՆԳՈՒԹՅԱՆ ԱՊԱՀՈՎՄԱՆ ԲՆԱԳԱՎԱՌՈՒՄ
Հոդված 9. Հայտատուների իրավունքները քիմիական նյութերի անվտանգության ապահովման բնագավառում
1. Հայտատուն իրավունք ունի՝
1)  Հայաստանի Հանրապետության օրենսդրությանը համապատասխան մասնակցել քիմիական նյութերի անվտանգության ապահովման բնագավառում իրավական ակտերի նախագծերի մշակմանը,

2) մշակել քիմիական նյութերի արտադրության անվտանգության հսկողությունն ապահովման ծրագրեր,

3) ներդնել քիմիական նյութերի անվտանգության ապահովման և որակի կառավարման համակարգեր,

4) մշակել ստանդարտներ՝ «Ստանդարտացման մասին» Հայաստանի Հանրապետության օրենքի 6-րդ հոդվածի պահանջներին համապատասխան,
5) ստանալ հավաստի տեղեկատվություն այն քիմիական նյութերի մասին, որոնք կարող են բացասական ազդեցություն ունենալ մարդու կյանքի, առողջության և շրջակա միջավայրի վրա:
Հոդված 10. Հայտատուների պարտականությունները քիմիական նյութերի անվտանգության ապահովման բնագավառում
1. Հայտատուն պարտավոր է՝
1) պահպանել քիմիական նյութերի անվտանգության ապահովման բնագավառում Հայաստանի Հանրապետության օրենսդրության պահանջները,

2) ներկայացնել քիմիական նյութերը պետական գրանցման պետական կառավարման համապատասխան լիազորված մարմիններում,

3) քիմիական նյութն ուղեկցել անվտանգության անձնագրով,
4) ապահովել քիմիական նյութերի անվտանգության նկատմամբ արտադրական հսկողությունը դրա գործածության բոլոր փուլերում,

5) քիմիական նյութերի և դրանց գործածության գործընթացներում հայտնաբերված՝ Հայաստանի Հանրապետության օրենսդրությանն անհամապատասխանատվությունների մասին տեղեկացնել պետական կառավարման համապատասխան լիազոր մարմիններին,

6) դադարեցնել կամ կասեցնել քիմիական նյութերի գործածության մեկ կամ մի քանի փուլերը, եթե դրանք չեն համապատասխանում Հայաստանի Հանրապետության օրենսդրությամբ սահմանված քիմիական նյութերի անվտանգության պահանջներին,

7) սպառողների և պետական կառավարման լիազորված մարմինների պահանջով վերջիններիս տրամադրել քիմիական նյութերի անվտանգության վերաբերյալ հավաստի տեղեկություններ,

8) պետական կառավարման լիազորված մարմիններին տրամադրել պետական վերահսկողություն իրականացնելու համար անհրաժեշտ փաստաթղթեր՝ քիմիական նյութերի անվտանգության անձնագիր, գրանցման վկայական, համապատասխանության հավաստագիր կամ հայտարարագիր, այլ փաստաթղթեր,

9) իրականացնել քիմիական նյութերի ռիսկի գնահատում,

10) իրականացնել քիմիական նյութերի արտանետման սպառնալիքի կամ արտանետման դեպքում կազմակերպությունների տարածքների և աշխատողների պաշտպանությունը:
ԳԼՈՒԽ 4

ՔԻՄԻԱԿԱՆ ՆՅՈՒԹԵՐԻ ԱՆՎՏԱՆԳՈՒԹՅԱՆԸ 

ՆԵՐԿԱՅԱՑՎՈՂ ՀԻՄՆԱԿԱՆ ՊԱՀԱՆՋՆԵՐԸ
Հոդված 11. Քիմիական նյութերի պետական գրանցումը

1. Հայտատուն քիմիական նյութը
  ներկայացնում է պետական գրանցման պետական կառավարման համապատասխան լիազորված մարմիններում:

2. Հայաստանի Հանրապետության օրենսդրությամբ սահմանված կարգով չգրանցված քիմիական նյութերի շրջանառությունն արգելվում է:

3. Քիմիական նյութերի պետական գրանցման համար գանձվում է պետական տուրք` «Պետական տուրքի մասին» Հայաստանի Հանրապետության օրենքով սահմանված կարգով և չափով:

Հոդված 12. Քիմիական նյութերի ռիսկի գնահատումը

1. Քիմիական նյութերի անվտանգությունն ապահովող միջոցները պետք է հիմնված լինեն ռիսկի գնահատման վրա:

2. Ռիսկի գնահատումը հայտատուի կողմից պարտադիր է քիմիական նյութերի ցանկացած տեսակի համար:

3. Քիմիական նյութերի ռիսկի գնահատումն իրականացվում է`

1)   քիմիական նյութերի վտանգավորության աստիճանի բացահայտմամբ,

2) մարդու կյանքի, առողջության և շրջակա միջավայրի համար վտանգ  կամ հնարավոր վտանգ ներկայացնող քիմիական նյութերի ներգործության վերլուծությամբ,

3) բացահայտված ռիսկերի նվազեցմանն ուղղված միջոցների սահմանմամբ:

4. Քիմիական նյութերի ռիսկի գնահատումն իրականացնելիս պետք է օգտագործվեն առկա տեխնիկական փաստաթղթերը, գիտական տվյալները, վերլուծության և հետազոտման մեթոդները, մատենագիտական հղումները, ընտրանքային ստուգման տվյալները:

5. Հայտատուի կողմից ռիսկերի գնահատումն իրականացվում է` մինչև քիմիական նյութերի պետական գրանցման ներկայացնելը:

6. Վտանգավոր կամ պոտենցիալ վտանգավոր քիմիական նյութ
երի հնարավոր ռիսկերի գնահատման դեպքում հայտատուն նշում է`

1) վտանգավոր քիմիական նյութերի առկայությունը,

2) վտանգավորության ցուցանիշները,

3) վտանգավոր ազդեցության աստիճանը և դրա առաջացման պայմանները,

4) ֆիզիկա-քիմիական հատկությունները,

5) շրջակա միջավայրի վրա ազդեցության գործոնները:

7. Պետական կառավարման լիազորված մարմիններն անհրաժեշտության դեպքում կարող են պահանջել լրացուցիչ տեղեկատվություն կամ անվտանգության տեսանկյունից փորձարկել քիմիական նյութերը:

Հոդված 13. Քիմիական նյութերի անվտանգության ապահովման ձևերն ու քիմիական նյութերի գործածության արգելումը

1. Քիմիական նյութերի անվտանգության ապահովումն իրականացվում է բնապահպանական, սանիտարահիգիենիկ փորձաքննությունների և տեխնիկական անվտանգության փորձաքննության անցկացմամբ:

2. Քիմիական նյութերի գործածությունը կամ դրա մեկ կամ մի քանի փուլերն արգելվում են, եթե դրանք չեն համապատասխանում քիմիական նյութերի անվտանգության ապահովման բնագավառում Հայաստանի Հանրապետության օրենսդրության պահանջներին՝ ներառյալ հետևյալ ցուցանիշները.

1) մարդու կյանքին, առողջությանը և շրջակա միջավայրին վնաս պատճառելու բացահայտ հատկանիշների
 առկայությունը,

2) ծագումը և անվտանգությունը հավաստող փաստաթղթերի բացակայությունը,

3) օրենսդրությամբ սահմանված համապատասխան բովանդակությամբ պիտակավորման բացակայությունը,

4) անհամապատասխանությունը պետական գրանցման ներկայացված տեղեկատվությանը:

3. Հայաստանի Հանրապետության օրենսդրությամբ սահմանված անվտանգության պահանջներին քիմիական նյութերի անհամապատասխանության հայտնաբերման պահից կամ պետական կառավարման համապատասխան լիազորված մարմնի ծանուցագրի
 հիման վրա հայտատուն պարտավոր է դադարեցնել կամ կասեցնել գործածության մեկ կամ մի քանի փուլերը:

Հոդված 14. Քիմիական նյութերի անվտանգության անձնագիրը և դրան ներկայացվող պահանջները

1. Քիմիական նյութերի անվտանգության անձնագրերը պետք է պարունակեն քիմիական նյութերի վերաբերյալ հետևյալ տեղեկատվությունը
.
1) քիմիական նյութի (պատրաստուկի և արտադրողի)  սահմանումը,
2) ռիսկի (ռիսկերի) սահմանումը, 
3) քիմիական նյութի կազմը, տեղեկատվություն դրա մասին,
4) առաջին օգնության ցուցաբերման միջոցները,

5) հակահրդեհային միջոցները,

6) քիմիական նյութերի արտանետմամբ (արտահոսքով) պայմանավորված արտակարգ իրավիճակների դեպքում իրականացվող միջոցառումները,

7) գործածությունը և պահպանումը,

8) անհատական պաշտպանությունը,

9) ֆիզիկական և քիմիական հատկությունները,

10) կայունությունը և ռեակցիոնունակությունը,

11) թունաբանական տեղեկատվությունը,

12) էկոլոգիական տեղեկատվությունը,

13) թափոնների կառավարումը,

14) տեղեկատվությունը փոխադրման մասին:

Հոդված 15. Քիմիական նյութերի գործածությանը և մակնշմանը ներկայացվող անվտանգության պահանջները 

Քիմիական նյութերի արտադրությանը, օգտագործմանը, պահմանը, փոխադրմանը, իրացմանը և մակնշմանը ներկայացվող պահանջները սահմանվում են Հայաստանի Հանրապետության օրենսդրությամբ:


Հոդված 16. Շուկայում քիմիական նյութերի գործածությանը ներկայացվող անվտանգության պահանջները

1. Քիմիական նյութերը կարող են շուկա հանվել և շրջանառվել, եթե դրանք համապատասխանում են տեխնիկական կարգավորման ոլորտում Հայաստանի Հանրապետության օրենսդրությամբ սահմանված պահանջներին:

2. Հայտատուն պետք է ապահովի բոլոր պայմանները շուկա հանված քիմիական նյութերի անվտանգ գործածությունն ապահովելու համար: Մանրածախ իրացման դեպքում քիմիական նյութերն ուղեկցվում են հրահանգով, որը պետք է պարունակի հետևյալ տեղեկատվությունը.

1)  քիմիական նյութի նշանակությունը,

2) գործածության պայմանները,

3) վտանգավոր հատկությունների առկայությունը,

4) անվտանգ գործածության միջոցները,

5) առաջին օգնության ցուցաբերման միջոցները:

Հոդված 17. Քիմիական նյութերի անվտանգության ապահովման բնագավառում պետական վերահսկողությունը

1. Քիմիական նյութերի անվտանգության ապահովման բնագավառում պետական վերահսկողությունն իրականացվում է պետական կառավարման լիազորված մարմինների կողմից` իրենց իրավասությունների սահմաններում Հայաստանի Հանրապետության օրենսդրությամբ սահմանված կարգով և ուղղված է Հայաստանի Հանրապետության օրենսդրությամբ սահմանված քիմիական անվտանգության պահանջների կատարման ապահովմանը:

 Հոդված 18. Քիմիական նյութերի անվտանգության ապահովման ոլորտում իրավախախտումները

1. Իրավաբանական և ֆիզիկական անձինք սույն օրենքի պահանջների խախտման համար պատասխանատվություն են կրում օրենքով սահմանված կարգով:

 Հոդված 19. Անցումային և եզրափակիչ դրույթներ

 1. Սույն օրենքն ուժի մեջ է մտնում պաշտոնական հրապարակմանը հաջորդող տասներորդ օրվանից` բացառությամբ 10-րդ հոդվածի 2-րդ կետի, 11-րդ, 14-րդ, 16-րդ և 17-րդ հոդվածների:

2. Սույն օրենքի 10-րդ հոդվածի 1-ին մասի 2-րդ և 3-րդ կետերը, 11-րդ, 14-րդ, 16-րդ և 17-րդ հոդվածներն ուժի մեջ են մտնում սույն օրենքի 7-րդ հոդվածի 1-ին մասի 2)-5)-րդ ենթակետերով նախատեսված իրավական ակտերն ուժի մեջ մտնելուց հետո:
�Ձևակերպել որպես խնդիրներ: Տեղը փոխել


�Նոր հոդված “Օրենքի գործողության ոլորտը”


...


�հանել, սկզբունք չէ


�Սա պետք է կոնկրետացնել... ինչ մակարդակով...


�ավելացնել. “օրենսդրությամբ սահմանված կարգով”


�վերաձևակերպել. “ռիսկերի գնահատումը” դարձնել կենտրոնական


�Անհրաժեշտ է վերևում սահմանել հասկացությունը


�ի՞նչ է սա


�անհրաժեշտ է վարչական ակտ


�մտածել միջազգային ճանաչված նշանների մասով


�շուկայում գործածություն հնարավոր չէ


�Սա կարելի է հանել, տես HH14


�վերաձևակերպել «Պատասխանատվությունը քիմիական նյութերի անվտանգության ոլորտի իրավախախտումների համար»


�Կարելի է այս հոդվածից ընդհանրապես հրաժարվել:





